
					Prawfddarllenwyd y dudalen hon


Ond troant i'th ddilyn, gan gerdded ac wylo,

Nes tawel ymffrostio yn Aberth y groes;

Ail-hwylir y delyn fu'n hir ar yr helyg,

Daw'r llwythau crwydredig i Seion mewn hedd;

Am ryfedd rinweddau y gwaed y cydganant,

A melus ganmolant gyflawnder y wledd.



Trwy'r fro lle bu Israel yn lledu ei babell,

Bro cafell y ddisglaer Shecina cyn hyn,

Bro melus beroriaeth telynau'r proffwydi,

Bro'r ardd lle bu'r chwysu, bro Calfari fryn:

Trwy honno mae'r wawr 'nawr yn gwasgar ei goleu

I ymlid cysgodau coelgrefydd ar ffo;

Trwy honno tyr eto sain tannau gorfoledd,

A blodeu tangnefedd goronant y fro.



Hardd Rosyn Glyn Saron a siriol flodeua

Ar foelydd Siberia a gwledydd yr ia,

A'r awel wasgara ei iraidd aroglau

Nes gwella tylwythau y Tartar o'u pla;

I wlad y Saith Eglwys fu gynt yn flodeuog

Estynnir yr eurog ganwyllbren yn ol,

Ceir eto fflam fywiol o'r allor i danio

Lamp gras i oleuo pob bryn a phob dôl.



Dan iau tri chan miliwn o eilunaddolwyr

Mae China mewn gwewyr yn griddfan yn awr;

Ond siglwyd ei mur, er cadarned ei seiliau,—

Mae eisoes yn fylchau, daw'n ddarnau i lawr;

Llon-gyrcha minteioedd i gysgod ei llwyni

I ddarllen a chanu am Aberth y bryn,

Trwy demlau Fôhî mae cerfddelwau yn crynu,

A'u crefftwyr yn gwelwi, gan edrych yn syn.



Mae awel adfywiol yn awr yn ymsymud

Ar wyneb du-ddyfnder cymysglyd y byd;

